
Peqqinnissaqarfimmi sulisut naleqquttumik ilinniaqqissimasut peqqinnissaqarfiup 

qanoq pigiinnarnerusinnaanerai, ataqatigiittumillu qanoq atorsinnaanerai pillugit 

nassuiaasiornissaannik, tassungalu atasumk iliuusissatut pilersaarusiornissaannik, 

Naalakkersuisut peqquneqarnissaannik Inatsisartut aalajangiiffigisassaattut 

siunnersuut.  

Inatsisartunut ilaasortaq Pipaluk Olsen Demokraatit 

 

pillugu 

 

Ilaqutariinnermut Peqqissutsimullu Ataatsimiititaliap 

 

siunnersuutip aappassaaneerneqarnerannut 

 

ISUMALIUTISSIISSUTAA 

 

Ataatsimiititaliaq suliarinninnermini uku ilaasortarai: 

 

Inatsisartunut ilaasortaq Pipaluk Olsen, Demokraatit, siulittaasoq 

Inatsisartunut ilaasortaq Aki-Matilda Høegh-Dam, Naleraq, siulittaasup tullia 

Inatsisartunut ilaasortaq Bo Martinsen, Demokraatit  

Inatsisartunut ilaasortaq Paarma Lund Kreutzmann, Inuit Ataqatigiit  

Inatsisartunut ilaasortaq Bentiaraq Ottosen, Atassut 

 

 

UKA2026-mi septemberip 28-ani siullermeerinerup kingorna siunnersuut ataatsimiititaliap 

misissorpaa. 

 

 

Siunnersuutip imarisaa siunertaalu 

Peqqinnissaqarfimmi sulisut naleqquttumik ilinniagaqarsimasut ilinniaqqissimasut 

sulisoriinnarneqarnissaat, nassuiaasiortoqarnissaa, tassungalu atatillugu iliusissatut 

pilersaarusiortoqarnissaa siunertaavoq. Sulisut ilinniaqqinnermik ingerlatsisimasut 

peqqinnissaqarfimmi suliffimminnik qimatsisarnerat piginnaasallu ilinniarneqarsimasut 

killilimmik atorneqartarnerat tunngavilersuutigineqarpoq.      

 

 

Siunnersuutip Inatsisartuni siullermeerneqarnera 

Peqqinnissaqarfimmut sinaakkusiussani sulisut sulisoriinnarneqarnissaannut 

suliniuteqartoqareersoq siullermeerinninnermi Naalakkersuisut oqaatigaat. Taamaattoq sulisut 

sulisoriinnarnissaannut sulisullu piginnaasaasa atorneqarnissaat unammillernartortaqarnera 

aammattaaq sulisut ilinniarsimasut arlallit pisariaqartinneqartut Naalakkersuisut 

nassuerutigaat. Tamanna tunngavigalugu siullermeerinninnermi Naalakkersuisut 

allannguutissatut siunnersuuteqarput:  

   

”Peqqinnissaqarfimmi aalaakkaanerusunik suliaqarsinnaaneq aaqqissuussamillu 

piginnaasanik atuisinnaaneq qitiutillugit, Nunatsinni Peqqinnissaqarfimmi ilinniartitaaneq 

piginnaasatigullu inerisaaneq pillugit periusissiornissamik Naalakkersuisut 

piumaffigineqarnissaasa, Inatsisartunit aalajangiivigisassanngornissaanut siunnersuut.” 

 

Naalakkersuisut allannguutissatut siunnersuutaat partiinit tamanit tapersersorneqarpoq. 

Naalakkersuisut suliamik ingerlataqareermata marloqiusamik suliaqartoqarnissaa 

pinngitsoortinneqarnissaa partiinit arlalinnit innersuussutigineqarpoq, Peqqissutsimut 

Ataatsimiititaliarsuaq taamatuttaaq 2023-imi nalunaarusiamik kaammattuutinillu sammisaq 

pillugu saqqummiussaqareermat. 

 

Siunnersuutip aningaasatigut kingunerisassai 

Inatsisartut suleriaasianni § 33, imm. 1-imi allassimavoq aalajangiiffigisassatut siunnersuutip 

piviusunngortinneqarnissaanut aningaasaqarnikkut allaffissornikkullu kingunerisassat 

siunnersuummi tunngavilersuutitut allaaserineqassasut.  

 

Tamanna naapertorlugu siunnersuut piviusunngortinneqarpat aningaasaqarnikkut 

kingunerisassat nalunaarneqarsimasut ataatsimiititaliamit maluginiarneqarpoq, taamaalilluni 

nassuiaasiornissamut aamma iliuusissatut pilersaarutip suliarinissanut aningaasartuutit 

ilinniagartuup ukioq ilivitsoq sulineranut akissarsiaanut 500.000 dkk.-inut naapertuutissalluni.  

 

 

Ataatsimiititaliap siunnersuummut oqaaseqaatai   

Sulisut piginnaasaasa tigummiinnarnissaat pillugu, aammalu sulisut tigumminniinnarnissanut 

suliniuteqartoqarnissaa pisariaqartinneqartoq siunnersuuteqartumit Naalakkersuisuniillu 

kissaatigineqartoq ataatsimiititaliap maluginiarpaa. Angusassatulli kissaatigineqartunut 

periuserineqartut assigiinnatik. Nassuiaammik aamma iliuusissatut pilersaarummik 

suliaqartoqarnissaa siunnersuuteqartup siunnersuutigaa, periusissiamik suliaqartoqarnissaanik 

Naalakkersuisut siunnersuutigineqarluni.  Periusissiaq ungasissoq isigalugu 

pilersaarutaakkajuttoq, sinaakkusiisussaq angusassatullu kissaatigineqartunut 

sammivilerneqartussaq, matumani iliuusissatut pilersaarut angusassatut kissaatigineqartut 

qanoq anguneqarnissaannut aammalu naammassineqarnissaannut qanoq 

iliortoqarsinnaaneranut sakkugineqarsinnaalluarluni. 

Peqqinnissaqarfimmi aalajangersimasumik sulisut amerlanerusut pisariaqartinneqartut ukiunilu 

aggersuni pisariaqartitsinerup annertusinissaa ataatsimiititaliamit maluginiarneqarpoq. 

Siullertut Kalaallit Nunaanni innuttaasut utoqqaat amerleriarnissaat pissutigalugu 

peqqinnissaqarfiup atorfissaqartinneqarnerata annertusinissaa naatsorsuutigineqarmat. 

Aappaattut, ullumikkut peqqissaasut ilinniarsimasut arlallit soraarninngortussaanerat 

naatsorsuutigineqarnera pissutigalugu.  

Tamatuma saniatigut peqqinnissaqarfimmi sulisoqarniarnikkut unammilligassaqarnera 

pissutigalugu taartaallutik suliartortoqartarnissaanut pisariillisarlugu aaqqissuussinermik 

sulisoqartoq ataatsimiititaliamit maluginiarneqarpoq. Sulisut aalajangersimasut 

misilittagaqarluareersut, ilinniaqqissimasut piginnaanillillu peqqinnissaqarfiup atorfissaqartitai 

tigummiinnarneqarnissaannut sulisoqarnissaa ataatsimiititaliamit oqaatigineqassaaq.  

  

 

Ataatsimiititaliap inassuteqaatai 

• Ataatsimiititaliap isumaqatigiittup Naalakkersuisut allannguutissatut siunnersuutaat 

akuerineqassasoq inassutigaat.  

Taamatut oqaaseqarluni isumaliutissiissummilu allassimasutut paasinnilluni matumuuna 

siunnersuut ataatsimiititaliap aappassaaniigassanngortippaa. 

 

 

 

 

 

 

 

 

 

 

 

 

Pipaluk Olsen 

Siulittaasoq 

 

 

 

 

 

 

 

 

 

Aki-Matilda Høegh-Dam 

Siulittaasup tullia 

 

 

 

Bo Martinsen 

   

 

 

 

 

 

 

Paarma Lund Kreutzmann 

 

 

 

 

 

 

 

Bentiaraq Ottosen 

 

 

 

 

 
 
 
 
 
 
 
 
 
 
 
 
 
 
 
 
 


